
 

 

 

 

 

 

UPA 2014/44 

27. maj 2014 
Naaja H. Nathanielsen 

 

Akileraarusersuinikkut iliuutsit aqqutigalugit Nunatsinni inuit aningaa-
satigut pissakinnerusut atugaasa, tamatumani  anaanaasut ataataasullu 

kisimiittut arlariinnik meeraqartitertut oqilisaassiffigineqarsinnaanerat 
pillugu apeqquteqaat aallaavigalugu oqallisissiaq. 
(Inatsisartunut ilaasortaq Aqqaluaq B. Egede, Inuit Ataqatigiit) 

 
 

Siunnersuuteqartup, Aqqaluaq B. Egede-p atugarissaarnermut aaqqissuussiner-
put oqaluuseriteqqullugu saqqummiussaqarpoq. Nunanut allarpassuarnut sanilli-

ulluta, Kalaallit Nunatsinni inuuniarnermi pitsaasunik aamma toqqissisimanartu-
nik atugassaqartitaavugut. Innuttaasut amerlassusaat landskarsillu angissusaa 
eqqarsaatigalugit nunarput mikisunnguugaluartoq, aningaasaqarnitta aaqqis-

suunneqarnerani ataatsimoorussassatut atorneqartussatut aningaasat annertuut 
tulleriiaarinitsinni immikkoortittarpagut. Tamannalu tulluusimaarutigisariaqarpar-

put. 
 

Innuttaasutut peqqinnissaqarfik akeqanngitsumik atorsinnaavarput, taamatullu 

aamma akeqanngitsumik ilinniagaqarsinnaalluta. Aamma aningaasanik inunnut 
suliffissaqanngitsunut aningaasanik immikkoortitsisarpugut, taamatullu aamma 

inunnut imikkorluinnaq pisariaqartitsisunut. 
 
Aaqqissuusseriaaserput equngassutilinnik aamma ilaqarpoq, Inuit Ataqatigiit 

piaartumik aaqqikkusutatsinnik. Akileraarusersueriaatsitta tunngaviusumik inuit 
aningaasarissaarnerusut iluaqusersorpai. Akileraartarnermut procenti assigiip-

poq, isertitakitsuuneq aningaasarsiagissaarnerlu apeqqutaatinneqarani. Ikiorser-
neqarnissamut tapiiffigineqarnissamulluunniit periarfissaqassaguit aatsaat ta-
manna pisinnaavoq isertitakitsuararsuuguit. Taamaattumik nunatsinni innut-

taasut ilaqarput namminerisamik annikitsumik aningaasaqarniarnermikkut 
inissisimasunik, akissarsiaqarpallaarnertilli pissutigalugu tapiissutinik ikiorsiis-

sutinilluunniit pissarsisinnaanngitsunik. Allaat taamaakkaluartoq periarfissaqar-
titsivugut inunnut akissaqaraluaraluartunut aningaasaqarniarnermikkullu 
aarlerinartorsiunngitsunut, namminerisaminnik inissiaateqarnissannut illuliorsin-

naanissaannulluunniit annertuunik tapiissuteqarsinnaalluta. Inuit Ataqatigiit 
isumaqarpugut taamatut aaqqissuussineq naapertuilluarnerunngitsoq, taamatullu 

aaqqissuussineq kissaatigisatsitut inuillu amerlanerusut aningaasaqarniar-
nermikkut toqqissisimasumik inooriaaseqalernissaannut tulluartuunngitsoq. 
 

Aningaasatigut amikkisaaruteqarneq nanertuutaavoq annertooq. Stressernermik 
uippakajaarnermillu malitseqarujuppoq periarfissanillu killeqartitsilersarluni. 

Ilaqutariit annikitsumik isertitaqartartut atorsinnaasaminnik killilersuiualer-
sarput, pisiarinngitsuugarpassuaqalersarlutillu. Taakkualu pisiarinngitsuukkat, 
inuunermik pitsaanerusumik periarfissiisussaagaaluit pinngitsoorneqartarlutik. 

Soorlu internetimik atuisinnaaneq. Nalitsinni internetteqarneq inuulluarniu-

taanngilaq. Inuiaqatigiinni malinnaaniaraannilu taanna pisariaqarluinnartuuvoq. 
Isertitakitsuunerup angalasinnaanerit, aallarsinnaanerit timersornikkulluunniit 
peqataanerit aamma killilersortarpai, atortussarsiutissaqannginneq ilaasortaa-

nermulluunniit akissaqannginneq pissutigalugit. Taakkuugaluarput inuttut ataa-
siakkaatut peroriartuutissat. Akissaaleqineq pissutigalugu taamatut atugaqartut 

aningaasanik tulleriiarisariaqartuartarput, inunnut allanut pigissaarnerusunut 
attaveqarsinnaanerannut ungasilliartuutaalersumik.  
 

Ukiuni aggersuni takusinnaalissavarput inuiaqatigiinni atugassatigut assigiinngis-
sutaasut alleriarsimanerat, ilinniagaqarsimasut inuillu amerlanerusut suliffissa-

qalersimanerisa malitsigisaanik. Naak inuiaqatigiinni ilinniaqalersimasut amer-
lanerulernerat ajunngilluinnaraluartoq, nassatarisussaavaa pisuut piitsullu nikin-
ganerulernissaat. Tamanna iluanngilaq. 

 
Taamaammat Inuit Ataqatigiit annertumik suliniutigiuarparput, ataatsimoo-

russamik aningaasaatitta ullumikkornit allaanerusumik agguarnerisigut atorne-
qarnissaat. Taamaattumik akileraartarnikkut nutaamik aaqqissuussinissamik 
anguniagaqarnerput qinersiviup kingulliup atuunnerani initusimaqaaq. 

Miserratigissanngilarput isummatta paasineqarnissaa iluatsilluavissimanngimmat, 
isummattali qitia ajoquteqanngilaq: Aaqqissuusseriaatsitta allanngortinnissaa 

pisariaqarpoq, inuiaqatigiinni atugassarititaasut naapertuunnerulernissaat pissu-
tigalugu. Amerlanerusut sulilersinnaanerat eqqartortuarparput, amerlanerusullu 

ilinniagaqalissasut, pisortanillu ikiorserneqartartut amerlanerusut tassannga 
peertariaqartut. Tamakkuali imminneq pinavianngillat. Inuiaqatigiini pissa-
kinnerusut ikilisassagutsigit, taakku inuiaqatigiittut ingerlaasitsinnit katanna-

veersaartariaqarpagut.  
 

Taamaattumik akileraaruserinikkut aaqqissuussinerup iluarsartuuteqqinneqarnis-
saanik siunnersuut Inuit Ataqatigiit qamuuna iluunngarluta tapersersorparput. 
Uagutsinnut pingaarnerpaavoq, inuttut atugassarititat naapertuuttuunissaat. 

Aamma tapiissuteqartarnermut ikiorsiisarnermullu periuserineqartut nutaamik 
nalilersortariaqarpagut. Tapiissutit ikiorsiissutillu pisariaqartitsinerpaanut tunniu-

nniunneqartariaqarput. Siunertaasariaqarpoq isertikinnerit inuuniarnermikkut 
oqilisassiffigalugit pitsanngorsaavigineqarnissaat, aningaasakilliortuarnerat 
qimallugu. Suliaq naammassineqassappat politikkikkut iliuuseqarfigineqar-

sinnaasut tamarmik akuutinneqartariaqarput. Aningaasaqarniarnitsinnik sulia-
qartut susassaqartullu kisimik uani sulisinneqassanngillat. Politikkut isum-

mernerit tunngavigalugit nalilersuinerit tamarmik pissakinnerusunut qanoq 
sutigullu sunniuteqarsinnaanerat isumaliuutigineqartariaqarpoq. Qulakkeer-
tariaqarparput isummiussagut inuiaqatigiit ineriartornissamut periarfissaasa 

annertusarnissaannut, atugassarititaasunullu pitsanngorsaataanissaannut 
sammiveqassasut. Tassani eqaarsaatigivagut angallannikkut aaqqissuusinerit, 

kiffartuussinikkut isumaqatigiissutit, peqqinnissaqarfiup kiffartuussineri, atuarfiup 
aaqqissuussaanera, IT-p ineriartortinneqarnera, isumaginninnermut politikki 
aammalu kulturimut politikki. Naalakkersuisunut ilaasortat minitaqarnata 

tamarmik immikkoorlutik pissakinnerusut nungutinneqarnissaannut pisussaaf-
feqarput akisussaaqataasariaqarlutillu. Suliassaq ataatsimoorussassaavoq, 

ataatsimoorullugulu suliniuteqarfiusariaqarluni. Maani Inatsisartuni tamanna 
aamma ilisimasariaqarparput.  
 


